
МЕЃУНАРОДЕН ИЗВЕШТАЈ ЗА ВЕРСКИТЕ СЛОБОДИ ВО МАКЕДОНИЈА ЗА 2013 ГОДИНА 

Извршно резиме 

Верската слобода е заштитена со Уставот и со други закони и политики, и во практика, Владата 
главно ја почитуваше верската слобода. Речиси сите верски групи тврдеа дека Владата ја 
фаворизира Македонската православна црква – Охридската архиепископија (МПЦ-ОА).  Некои 
од групите тврдеа дека Владата неконзистентно ги применува прописите за регистрација на 
верските групи и за сопственост и користење на имотот од нивна страна, со фаворизирање на 
некои, како на пример МПЦ-ОА. Поглаварот на самопрогласената Православна  охридска 
архиепископија, која одржува врски со Српската православна црква и не ја признава МПЦ-ОА, 
останува в затвор за проневера, откако претходно беше осуден за перење пари.  Враќањето на 
експроприраниот имот од времето на Југославија и понатаму бавно се одвиваше. 

Имаше извештаи за општествени злоупотреби и дискриминација врз основа на верската 
припадност, верувањето или практикувањето на верата. Понекогаш, етничките тензии 
негативно влијаеја врз верската слобода. Бекташката заедница пријави малтретирање и 
повремени закани од страна на поединци коишто имаат поинакво толкување на исламот.  
Политизацијата на верските прашања се чинеше засилена и имаше негативно влијание врз 
верската толеранција.  

Амбасадорот и други службеници на Амбасадата редовно се состануваа со верските групи и со 
владините претставници за да разговараат за прашањата како што се враќањето на имотот, 
меѓуверската толеранција и одделувањето на државата и црквата.  

Дел I. Демографска слика на религиите 

Според проценката на владата на САД  бројот на вкупното население изнесува 2,1  милион 
(проценка од јули 2013). Според пописот од 2002 година, околу 65 проценти од населението се 
православни и 33 проценти се муслимани. Останати верски групи се римокатолиците, 
различни протестантски деноминации, Суфиите и Евреите. Постои корелација меѓу етничката и 
верската припадност; повеќето православни христијани се етнички Македонци , а повеќето 
муслимани се етнички Албанци. Во моментот,  во земјата има 30 регистрирани верски 
организации. 

Дел II.  Состојбата со почитувањето на верските слободи од страна на Владата 

Законска/политичка рамка 

Уставот и другите закони и политики ја штитат верската слобода. Законот против 
дискриминација ја вклучува и дискриминацијата врз основа на верските убедувања.  

Нема официјална државна религија, и според законот.,сите регистрирани верски организации 
се одделени од државата и еднакви пред законот. Иако амандманот на Уставот посебно 
набројува пет верски групи: Македонската православна црква - Охридска 
архиепископија(МПЦ-ОА), Исламската верска заедница на Македонија(ИВЗМ), 
Римокатоличката црква, Еврејската заедница и Евангелско-методистичката црква, истиот 
амандман и на останатите верски групи им овозможува да побараат признавање од Владата.  

За да ги добијат истите законски права и статус како и петте групи наведени во Уставот, 
верските групи аспиранти, според законот, мора да бидат регистрирани во судовите.   

Верските организации можат да бидат регистрирани како „црква“, „верска заедница“ или 
„верска група“. Според судските власти, овие три категории се еднакви пред законот.  
Основниот суд во Скопје 2 ги прима апликациите за регистрација и во рок од 15 дена мора да 
се изјасни дали молбата на верската организација ги исполнува законските критериуми.  Овие 
критерими се: физичко административно присуство во земјата, опис на верските практики 
коишто ја карактеризираат како верска група и ја разликуваат од другите, единствено име и 
официјална ознака, преглед на финансиските средства и изворите на финансирање, 
идентификација на надзорниот орган кој ќе управува со финансиите на организацијата и 
записник од основачкиот состанок. Законот дозволува регистрирање на повеќе групи од иста 
вероисповед.  Според толкувањето на законот од страна на судовите, водачите на 
регистрираните групи мора да бидат македонски државјани.  

Судот ги испраќа одобрените молби до Комисијата за односи со верските заедници и групи 
(КОВЗГ), која, пак,  ги додава во својот регистар. Доколку апликацијата е одбиена, 
организацијата може да упати жалба до Апелацискиот суд. Ако Апелацискиот суд ја одбие 
жалбата, единствено решение за организацијата е да поднесе жалба за човекови права до 
Уставниот суд. Ако уставниот суд ја одбие жалбата, организацијата може да се жали до 
Европскиот суд за човекови права.  

Странците коишто бараат влез во земјата за да извршуваат верски активности или да 
изведуваат верски обреди, без разлика дали се поврзани со регистрирана верска организација 
или не,  мора да добијат виза пред да пристигнат, процес кој наводно трае околу 4 месеци. 
Верските работници од странство, исто така, мора да се регистрираат во Комисијата за односи 
меѓу верските заедници и групи. Сопружниците на верските работници од странство имаат 
право на шестмесечна виза,  додека децата немаат право да им се придружат на верските 
работници додека не им биде издадена  едногодишна виза.  

Законот не дозволува приватни верски основни училишта, но дозволува приватни верски 
средни училишта и училишта на повисоко ниво, како и верско образование коешто се одвива 
во верски објекти, како што се црквите и џамиите.  

Министерството за образование бара од учениците од петто одделение да одберат меѓу три 
изборни предмети, од кои два имаат верска содржина : Вовед во религиите, Етиката во 
религијата или Класична култура во европската цивилизација. 

Практики на Владата 

Политиката на Владата кон малцинските верски групи и спроведувањето на процесот на 
регистрација резултираше со поплаки за фаворизирање и политизација на религијата. Немаше 
напредок во процесот на враќање на црковниот имот одземен од владата на поранешна 
Југославија.  

Припадници на Православната охридска архиепископија, која има околу сто следбеници и која 
е призната од страна на Српската православна црква како единствената легитимна автономна 
православна црква во Македонија, тврдеше дека Владата ги подложувала на медиумско 

вознемирување и непотребен надзор,  заради нивното одбивање да ја признаат независноста 
на  МПЦ-ОА од Српската православна црква (автокефалност). Во август, Основниот суд 1 во 
Скопје осуди неколкумина припадници на групата, вклучувајќи го и водачот Јован 
Вранишковски,  за перење  пари.  И додека другите обвинети добија двегодишни условни 
казни, Вранишковски, поранешен владика на МПЦ-ОА, кој беше расчинет и претходно 
затворен за проневера во истиот случај, доби затворска казна од три години. Врховниот суд во 
февруари ја потврди одлуката за Вранишковски по точката на обвинението за проневера, а 
неговите приврзаници, на 31 октомври, поднесоа жалба до Европскиот суд за човекови права. 

Поголемиот дел од другите верски групи тврдеа дека Владата ја фаворизира Македонската 
православна црква – Охридска архиепископија така што и‘ доделува даночни привилегии, 
јавен имот без надомест, и‘ обезбедува финансии за изградба на нови православни цркви и 
ексклузивни покани за нејзините претставници да присуствуваат на владините настани.  
Понатаму, тие  велат дека партијата која е дел од владеачката коалиција и која е доминантно 
етнички македонска и православна, ги политизира верските прашања за сопствени политички 
придобивки повикувајќи се на верските убедувања и идентитетот на мнозинството во земјата, 
а притоа за таа цел ја користи МПЦ-ОА како своја алатка. МПЦ-ОА  отфрли секаква поврзаност 
со Владата и рече дека црквата не се вклучува во политика. Помалите верски организации, 
исто така, тврдеа дека религиските организации кои не се наведени во Уставот немаат ист 
третман како петте именувани организации. 

Некои претставници  од Владата и муслиманската заедница тврдеа дека ИВЗМ, исто така, има 
корист од блиските врски со Владата. Како пример тие го наведоа фактот што Владата и‘ 
овозможила на ИВЗМ  директна врска со службениците на конзулатот на Саудиска Арабија за 
издавање  визи за аџилак. Овие поединци понатаму тврдеа дека ова право и‘ овозможува на 
ИВЗМ да наплатува диспропорционални надоместоци од проближно 400 евра (551 
американски долари) за заверка на апликациите за, инаку, бесплатните визи коишто ги издава 
Саудиска Арабија за заминување на  аџилак. 

Некои групи се пожалија на политичкото влијание врз процесот на регистрација. Основниот 
суд Скопје 2 немаше заостанати апликации од минатата година, а во текот на годината немаше 
примено нови.  

Бекташката заедница на Македонија(Тетово), Исламскиот суфиски ред, и понатаму е 
вклученaво долг спор околу имотот на ИВЗМ во Тетово. Како последица од неможноста да се 
регистрира како официјална верска организација, Заедницата не може да побара враќање на 
комплексот на  Бекташката заедница во Тетово. ИВЗМ и понатаму го зазема Бекташкото 
седиште во Тетово, што им го ограничува правото на Бекташите на верски обреди. Судските 
власти изјавија дека регистрацијата на Бекташката заедница во Македонија е одбиена заради 
тоа што е „нецелосна“. Сепак, Бекташите изјавија дека судот ја одбил нивната молба  заради 
политичкото мешање на ИВЗМ и на Владата.  

Во јануари, Бекташката заедница во Македонија поднесе жалба до Европскиот суд за човекови 
права со која ја оспорува одлуката на Уставниот суд од 2012, според која жалбата на Бекташите 
за дискриминација во процесот на регистрација ја карактеризира како „неоснована за 
разгледување“.  

Доминантната МПЦ-ОА остана единствената регистрирана православна група заради 
предусловот според кој верските групи коишто бараат признавање не смеат да имаат имиња 
или симболи кои се слични на веќе регистрираните групи.  Самопрогласената Православна 
охридска архиепископија ја очекуваше одлуката на Европскиот суд за човекови права во врска 
со нејзината апликација да биде регистрирана како верска организација, којашто  судовите ја 
одбија заради нејзината неможност да се разликува од МПЦ-ОА по името и симболите.  

Во септември, Министерството за внатрешни работи (МВР) одговори на поплаките од ИВЗМ 
дека имамот во селото Доброшинци, Општина Василево, во  јули бил малтретиран од двајца 
локални жители, од кои едниот  бил вработен во Општината, заради нивото на бучава од 
звучниците на џамијата за време на молитва, како и физички нападнат од истите лица во 
септември. МВР издаде писмено предупредување до едно од двете лица и усно 
предупредување за другото лице. ИВЗМ ја нарече реакцијата на МВР „премногу попустлива“. 
КОВЗГ соопшти дека прима преку 100 поплаки неделно кои се однесуваат на нивото на 
бучавата за време на повикот за молитва и напомена дека Владата ја разгледува можноста за 
построга регулатива за бучавата којашто доаѓа од верските објекти, како што се џамиите и 
црквите.  

Претходно, Владата им го имаше вратено целиот имот на Евреите и речиси сите цркви и многу 
џамии на соодветните верски групи. Неколку верски групи, сепак, го немаат во целост вратено 
правото на сопствеништво на останатиот дел од недвижностите експроприрани за време на 
комунистичкиот режим. Проблемот дополнително се усложнува бидејќи одземените имоти 
често пати ја имаат сменето сопственоста или биле доизградувани од денот кога се одземени. 

ИВЗМ тврди дека не била во можност да ја поврати сопственоста на некои од џамиите  на кои 
имала право и за кои Владата се согласила да ги врати.  Понатаму, ИВЗМ продолжи да тврди 
дека во некои случаи Владата го блокирала  процесот на враќање на сопственоста со тоа што 
ги продавала или започнувала градежни работи на проблематичните имоти и го оспорувала 
историското законско право на ИВЗМ на тие недвижнини. Владата не и‘ го врати земјиштето на 
Бурмали Џамија на ИВЗМ, која била уништена во 1920 година.  ИВЗМ рече дека Владата 
одбила да го врати земјиштето поради стравот на владејачката етничка македонска парија и 
МПЦ-ОА од нова џамија во центарот на Скопје. Владата, пак, тврдеше дека Законот за враќање 
на имотот се однесува само на имот национализиран по 1945 година.  

Локалните и државните власти продолжија да го спречуваат обновувањето на џамијата во 
Прилеп уништена за време на конфликтот во 2001 годинаи изградба на џамија во селото 
Лажец.  ИВЗМ продолжи да се состанува со претставници на Владата за да ги разреши 
проблемите околу имотот.  Меѓутоа, ИВЗМ ја бојкотираше меѓународната конференција за 
меѓуверски дијалог одржана во  мај со спонзорство од Владата, заради нерамноправноста што 
според ИВЗМ,   ја покажува Владата кон неа во однос на проектите за реконструкција и 
враќањето на имотот.  

Неколку помали верски групи се пожалија на постоење бирократски пречки при процесот на 
изградбата или сопственоста врз верските објекти, што според нивно убедување, е намерен 
обид да се отежни изградба на нови верски објекти или проширувањето на веќе постоечките. 
Општинските власти и понатаму го спречуваа преносот на сопственоста  на салата за состаноци 
на Јеховините сведоци, којашто се наоѓа близу Крива Паланка. Во јуни, Заедницата на 

Јеховините сведоци поднесе нови тужби за преносот на сопственоста, и до крајот на годината 
се очекуваа одлуките на судот. Заедницата наведе дека нејзините мисионери биле предмет на 
повремени малтретирања од страна на полицијата за време на дистрибуцијата на материјали 
со верска содржина.  

Судењето на шестемина етнички албански муслимани за убиството на петтемина етнички 
Македонци од православна вероисповед во близината на селото Смиљковци во април 2012, 
беше во тек до крајот на годината. Некои медиуми и владини претставници продолжија да ги 
прикажуваат шестемината како исламски терористи.. 

Дел III.Состојба со почитувањето на слободата на вероисповед во општеството 

Постоеја извештаи на општествени злупотреби или дискриминација  врз основа на верската 
припадност, верување или практикување.Со оглед на фактот што верскиот идентитет 
честопати соодветствува со етничкиот идентитет, за многу од инцидентите не можеше да се 
каже дека се мотивирани од верска нетолеранција. Продолжија изолираните чинови на 
вандализам на гробишта и верски места.  МПЦ-ОА пријави 10 грабежи во православните 
цркви. Во  март, вандали  го демолираа споменикот во Штип, посветен на Евреите 
депортирани во логорот Треблинка во Втората светска војна.  

Одредени помали верски заедници и меѓународни посматрачи изразија загриженост што 
верските ставови станаа исклучително политизирани и што изградбата на верските објекти 
беше користена за означување на етничка и/или политичка територија. Протестите честопати 
беа резултат на судирите околу изградбата на верските објект.  Набрзо по посетата на 
премиерот на село Октиси во Општина Струга, МПЦ-ОА започна со изградба на мала црква во 
претежно муслиманско опкружување. МПЦ-ОА изјави дека некогаш таму постоела црква, 
додека ИВЗМ тврдеше дека таму имало и џамија. По неколкуте ненасилни протести против 
изградбата, организирани од страна на исламската заедница, изградбата на објектот беше 
времено запрена со судска одлука којашто до крајот на годината сè уште беше правосилна. 

Во октомври, Српската православна патријаршија ја опиша МПЦ-ОА како „псевдо-црковна 
организација поддржувана од државната власт“, со што ги разгневи етничките Македонци. 
Службени лица од МОЦ-ОА изјавија дека тешкотиите со кои се соочува владиката 
Вранишковски и неговите следбеници се од чисто правна природа и не се поврзани со 
верските слободи или влијанието на МПЦ-ОА. Бекташката суфиска заедница (Тетово) изјави 
дека продолжува да добива закани од поединци коишто поинаку го толкуваат исламот и кои 
не ја признаваат како бона фиде верска заедница.  

Дел IV.Политиката на владата на Соединетите Држави. 

Амбасадорот оствари средби со владини претставници и лидерите на верските заедници за да 
разговара за прашањата како враќање на имотот, меѓуверската толеранција и државната 
верска политика. Тој, како и други службеници на Амбасадата,  присуствуваа на настани, како 
Меѓуверската конференција и на појадокот чиј домаќин беше Бекташката заедница,  со кои се 
поттикнуваат верска слобода и толеранција. 

Амбасадорот и други службеници од Амбасадата одржаа неколку ифтарски вечери во знак на 
како одбележување на Рамазан и  промоција на верската и етничката толеранција.  Присутни 

беа членови на Владата и припадници на разни верски групи. Во јуни, Амбасадата 
спонзорираше говорник кој одржа презентација за верската толеранција во Американскиот 
културолошки и едукативен центар, спонзориран од Амбасадата. Амбасадата, исто така, избра 
Македонец кој ќе учествува во програмата за размена на САД за 2014 година којашто се 
однесува на верската толеранција и борбата против верскиот екстремизам. Амбасадата 
намени средства за работна средба меѓу припадниците на православната, исламската и 
протестантската заедница на која ќе се разговара за меѓуверското разбирање и толеранција.  


